
“Şəffaflıq Azərbaycan” Korrupsiyaya qarşı Mübarizə İctimai Birliyinin təşkilatçılığı və 

Azərbaycan Respublikası  Əmək və Əhalinin Sosial Müdafiəsi Nazirliyinin
iştirakı ilə
2013-cü il 11 Mart tarixində
Sosial təminat sahəsində ünvanlı sosial yardımın rolu və göstərilən elektron xidmətlərin vəziyyəti mövzusunda keçirilən
Dəyirmi Masanın yekunu və verilən tövsiyələr

Ön söz

Bu tövsiyələr “Şəffaflıq Azərbaycan” təşkilatı tərəfindən Amerika Birləşmiş Ştatları Beynəlxalq İnkişaf Agentiliyinin (USAID) maliyyə dəstəyi əsasında həyata keçirilən Azərbaycan Şəffaflıq Tərəfdaşlığı (APT) layihəsinin ictimai müzakirələr komponenti çərçivəsində hazırlanmışdır və donorların rəsmi mövqeyini əks etdirməyə bilər.
Respublikamızda bazar iqtisadiyyatına keçid prosesi ölkə əhalisinin böyük hissəsinin həyat səviyyəsinin kəskin sürətdə aşağı düşməsi ilə müşayiət olunur. Bu amil hamı tərəfindən neqativ hal kimi qiymətləndirilsə də, əhalinin çox hissəsi hələ dövlətin gücünə olan ümidlərini itirməyib.

Yeni iqtisadi siyasətə keçid tendensiyası sosial təminat sahəsində özünü daha da çox biruzə verir. Nəzərə almaq lazımdır ki, sosial təminat sistemi uzunmüddətli perspektiv üçün işləyən mürəkkəb sistemdir. Keçid dövründə respublikamızın sosial təminat sistemində yaranmış vəziyyət ciddi və prinsipal islahatların aparılmasını tələb edir. Bu islahatlar tələsik tədbirlərin görülməsindən ibarət olmamalı, ciddi şəkildə düşünülmüş, əsaslandırılmış və xarici ölkələrin təcrübəsini özündə əks etdirən konsepsiyaya uyğun həyata keçirilməlidir. Hazırk dövrdə əhalinin müəyyən hissəsinin həyat səviyyəsinin  əhəmiyyətli dərəcədə aşağa düşməsi, əmək haqqı, pensiya, müavinət və digər ödəmələrin səviyyəsinin yaşayış minimumu səviyyəsində olmaması öz həllini gözləyən problem kimi mövcuddur. Əhalinin sosial müdafiəsi sistemində islahatların aparılması təcili sürətdə həll edilməli məsələlərdən biridir. Ölkəmizdə yoxsulluğun aradan qaldırılması ilə əlaqədər qanunvericilik sistemində əhəmiyyətli dəyişikliklər baş versə də, o həm hüquqi, həm də iqtisadi münasibətlərdə qeyri-mükəmməl bir sistem olaraq qalmaqda davam edir.

Yoxsullar kateqoriyasına əhalinin həm ictimai istehsalda çalışan əmək qabiliyyətli hissəsindən, həm də yeganə yaşamaq mənbəyi kimi sosial ödəmələrin  çıxış etdiyi əmək qabilliyyəti olmayan hissəsindən olan müxtəlif sosial təbəqələr aiddir. Ölkədə sosial təminat siyasətinin həyata keçirlməsində əsas rollardan birini Əmək və Əhalinin Sosial Müdafiəsi Nazirliyi oynayır. Nazirlik tərəfindən yoxsulluğun aradan qaldırılması, əhalinin sosial müaviənətlərə çıxışı üçün bir sıra addımlar atılıb. Bura özünədəstək layihəsinin tətbiqi, elektron xidmətlərin genişləndirilməsi və.s tədbirlər aiddir. Təyinatı və paylanması ilə əlaqədar bir sıra problemlər mövcud olsa da, imkansız ailələrə ünvanlı sosial yardımın  verilməsi, onların həyat şəraitinin müəyyən mənada təmin olunması, sosial təminatının yüksəldilməsi üçün ən vacib amillərdən biridir.  
Bu hesabatda əhalinin sosial təminatının yüksəldilməsində ünvanlı sosial yardımın rolu, sosial yardımın təyinatından və paylanmasına qədər olan prosesdə şəffaflığın yüksəldilməsi və göstərilən elektron xidmətlərin fəaliyyətinin artırılması istiqamətdə daha səmərəli üsulların ortaya qoyulması əsas diqqət mərkəzində saxlanılıb. 
Tədbirin keçirilməsində əsas məqsəd bu sahədə nəzərə çarpan çatışmazlıqları müzakirə etmək, onların həlli istiqamətində atıla biləcək addımları nəzərdən keçirmək olmuşdur. Eyni zamanda vətəndaş cəmiyyəti üzvləri ilə hakimiyyət nümayəndələrinin birgə dialoqunu qurmaq, ictimai müzakirələrin genişləndirilməsinə nail olmaq üçün dəyirmi masanın keçirilməsi məqsədəuyğun hesab edilmişdir. Bununla əlaqədar “Şəffaflıq Azərbaycan” Korrupsiya qarşı Mübarizə İB-nin təşkilatçılığı ilə ötən illərdə Əmək və Əhalinin Sosial Müdafiəsi Nazirliyi, Dövlət Sosial Müdafiə Fondu və bir sıra digər dövlət qurumları ilə bu səpkili tədbirlər keçirilmişdir. Tədbirlədə  yerli qeyri-hökumət təşkilatları və beynəlxalq qurumlar da iştirak etmiş, tədbirlərin gedişi zamanı aparılan müzakirələr, səsləndirilən fikirlər, irəli sürülən təkliflər ümumiləşdirilərək tövsiyyə halına salınıb müvafiq qurumlara təqdim edilmişdir. 
	2011- ildə TƏKLİF EDİLmiş TÖVSİYƏLƏRin İCRAsı 


“Şəffaflıq Azərbaycan” Korrupsiya qarşı Mübarizə İB tərəfindən 2011-ci il 21 İyun, 4 oktyabr tarixlərində Əmək və Əhalinin Sosial Müdafiəsi Nazirliyi ilə birgə keçirilən dəyirmi masalarda əhalinin sosial təminatının gücləndirilməsi, nazirliyin fəaliyyətinin daha da şəffaflaşdırılması, görülən işlərə vətəndaş cəmiyyəti üzvlərinin cəlb edilməsi istiqamətində irəliləyişlərin əldə olunması məqsədilə bir sıra tövsiyələr verilmişdir. Sevindirci haldır ki, ötən dövr ərzində təklif edilən bir sıra tövsiyələr nazirlik tərəfindən qəbul edilmiş, tövsiyələrin icrası ilə bağlı real addımlar atılmışdır. 
· Nazirliyin fəaliyyətində şəffaflığın artırılması, nazirlik tərəfindən həyata keçirilən sosial müdafiə tədbirlərinə ictimai nəzarətin daha da gücləndirilməsi, layihələrin təşkili və müvafiq normativ hüquqi bazanın təkmilləşdirilməsi işlərində ixtisaslaşmış vətəndaş cəmiyyətlərinin geniş iştirakının təmin edilməsi məqsədilə Əmək və Əhalinin Sosial Müdafiəsi Nazirliyi yanında İctimai Şuranın yaradılması, nazirliyin vətəndaş cəmiyyəti üzvləri ilə əlaqələrinin genişləndirməsi tövsiyə edilmişdir.   

Ötən dövr ərzində Nazirlik yanında, qurumun əməkdaşlarının, Ombudsman Aparatının və qeyri-hökümət təşkilatlarının nümayəndələrinin iştirakı ilə İctimai Şuranın yaradılması barədə qərar qəbul edilmişdir.
· Vətəndaşlara təyin olunan ünvanlı sosial yardımların alınması zamanı qarşıya çıxan problemlərin, məmurların kartlardan öz şəxsi məqsədləri üçün istifadə etmələrinin qarşınının alınması üçün plastik kartların vətəndaşa bir-başa olaraq banklar tərəfindən verilməsi işinin tezləşdirilməsi tövsiyə olunurdu. 
Ötən müddət ərzində bu məsələ öz həllini tapmışdır, vətəndaşlar artıq bu kartları banklardan özləri alırlar.  Lakin bununla belə, problemin tam aradan qaldığını demək olmaz. Belə ki, mərkəzlərimizə daxil olan müraciətlər əsasında deyə bilərik ki, bəzi məmurlar vətəndaşlara müxtəlif formada təzyiq göstərərək bu kartları onlardan qanunsuz olaraq tələb edirlər. 

· Tövsiyələrdən biri də aztəminatlı ailələrə ünvanlı sosial yardımın  iki formada – birdəfəlik və aylıq şəkildə verilməsi ilə bağlı idi.
Bu tövsiyənin də icrası ilə bağlı əməli işlər görülmüşdür. Belə ki, artıq 13 rayon üzrə 281 ailə özünədəstək  layihəsinə cəlb edilib. Ötən ilin sonunda aparılan monitorinqin nəticələrinə görə, proqrama cəlb edilmiş ailələrin 96%-nin gəlirlərində artım baş verib və onlar artıq reabilitasiya olunublar.
· Ünvanlı sosial yardımın təyin edilməsi prosedurunun sadələşdirilməsi, tələb olunan sənədlərin sayının azaldılması, sənədlərin yığım prosesinin asanlaşdırılması ilə bağlı bir sıra tövsiyələr verilib. 

Ötən dövr ərzində ünvanlı sosial yardımın alınması üçün, müraciət edilməsi, onun təyin olunması, verilməsi və verilməsindən imtina edilməsi qaydalarına müəyən dəyişikliklər edilərək, tələb olunan sayı 17-dən 9-a endirilmişdir. Ünvanlı sosial yardım alan şəxslərin məlumat xarakterli cədvəli sadələşdirilmişdir. Bundan başqa, ünvanlı sosial yardımın alınması üçün sənədlərin elektron qəbulu həyata keçirilir ki, bu da prosesi müəyyən qədər asanlaşdırır. 
· “Qaynar xətt”  sistemi ilə daxil olan sualların dəqiq araşdırılması, operativ və tam dolğun cavablandırılması məqsədilə zənglərə cavab verən şəxslərin kvalifikasiya (müvafiq dərəcə) proqramları ilə təmin edilməsi ilə bağlı da tövsiyə irəli sürülmüşdü. 
Nazirlikdə bu istiqamətdə də işlər görülmüş, qaynar xəttin fəaliyyətinin təkmilləşdirilməsi, zənglərə cavab verən şəxslərin təlimlərə cəlb olunması ilə bağlı işlər aparılmışdır. 
· Qaynar xəttin fəaliyyətini qiymətləndirmək üçün komitənin yaradılması və bu komitə tərəfindən Qaynar xəttin fəaliyyətinin qiymətləndirilməsinin aparılması və hesabatların hazırlanması  tövsiyə edilmişdir.
Əmək və Əhalinin Sosial Müdafiəsi Naziri Fizuli Ələkbərov tərfindən Nazirliyin “142-Qaynar Xətt”-nin fəaliyyətinin tənzimlənməsinə dair Təlimat təsdiq edilib. Təlimata əsasən Nazirliyin Ümumi şöbəsi qaynar xəttə daxil olan müraciətlər barədə, gündəlik, aylıq və illik hesabatlar hazırlayır. Hesabatda müraciətlərin ümumi sayı, rayonlar və şöbələr üzrə bölgüsü, təsnifatı (şikayət, sorğu və s.) göstərilir. Təlimatda qeyd olunur ki, şöbə və xidmətlər daxil olan müraciətlərin araşdırılması nəticələrinə dair hər ayın sonunda rəhbərliyə xidməti məruzə təqdim etməlidirlər.

· Nazirliyin rəsmi veb səhifəsinin yaradılması istiqamətdə işlərin sürətləndirilməsi, sayt vasitəsilə məlumatların yayılmasının daha sürətli və operativ şəkildə təmin olunması tövsiyə olunurdu.
Sevindirici haldır ki, artıq Nazirliyin veb səhifəsi fəaliyyət göstərir və sayt vasitəsilə məlumatlar mütəmadi qaydada vətəndaşlara çatdırılır. 

· Nazirlik əməkdaşlarının və rəhbər şəxslərinin vətəndaşlarla mütəmadi görüşlərinin təşkil olunması, onların şikayətlərinin yerində dinlənilməsi və operativ həll olunması ilə bağlı tövsiyə verilmişdi. 
Vətəndaşların yaşadıqları bölgələrdə nazirliyin rəhbərliyi səviyyəsində qəbulu və onların öz iştirakı ilə müraciətlərinə obyektiv və ədalətli şəkildə baxılması işləri davam etdirilmiş və son iki ildə nazirliyin rəhbərliyi səviyyəsində bölgələrdə 950-dən çox vətəndaş qəbul edilmişdir. Görülən tədbirlərin müsbət nəticəsi kimi, nazirliyin fəaliyyəti ilə bağlı nazirliyə və digər instansiyalara ünvanlanan şikayət xarakterli müraciətlərin sayı 22 faizdən çox azalmışdır.

· televiziya və radio kanallarında əhaliyə mütəmadi olaraq Əmək və Əhalinin Sosial Müdafiəsi Nazirliyinin əməkdaşları və Vətəndaş Cəmiyyətinin subyektləri də cəlb edilməklə birgə maarifləndirici proqramlar hazırlanması tövsiyə olunmuşdu
Sevindirici haldır ki, ötən dövr ərzində televiziya kanallarında nazirliyin əməkdaşları və vətəndaş cəmiyyətinin üzvlərinin iştirakı ilə debatlar təşkil olunmuş, sosial təminat sahəsində görülən işlər, vətəndaşları maraqlandıran suallar cavablandırılmışdır. 
Yuxarıda qeyd edilən tövsiyələrin icrası sevindirici haldır, lakin  bu sahədə problemlərin tam həll edildiyini söyləmək olmaz. Aşağıda icrası tam başa çatmayan və irəliləyişə ehtiyac duyulan istiqamətlərlə  bağlı tövsiyələri təqdim edirik. 
	ünvanlı sosial yardımın təyin edilməsi və qarşıya çıxan problemlərin həlli mövzusunda keçirilən  dəyirmi masanın 

 qanunvericilik bazasının təkmilləşdirilməsinə dair tövsiyələr

	1.1. Ünvanlı dövlət sosial yardımı haqqında Azərbaycan Respublikasının Qanunu

	Mövcud vəziyyət
	Analiz  

	Qanunun 1.0.1-ci maddəsində “ehtiyac meyarı” anlayışı əhalinin əsas sosial-demoqrafik qrupları üzrə yaşayış minimumndan asılı olaraq, ünvanlı dövlət sosial yardımının təyin edilməsi məqsədilə dövlət büdcəsi ilə birgə hər il üçün təsdiq olunan hədd kimi verilmişdir. 
	Qanunvericilik burada əhalini təkcə onların mənsub olduğu sosial-demoqrafik qruplar üzrə fərqləndirmiş və onları bir meyarla birləşdirmişdir. Əhalinin əsas sosial demokrafik qrupları üzrə yaşayış minimumu ildə bir dəfə yenidən hesablanır və dövlət büdcəsi ilə birlikdə təsdiq olunur. Bu isə Qanunun məqsədi baxımından uğurlu yanaşma hesab edilə bilməz. Məsələ ondadır ki, əhalinin sosial-demoqrafik qruplarının yaşayış minimumu respublika üzrə eyni deyildir. Yəni, əhalinin eyni sosial-demoqrafik qrupuna daxil olan hissəsi yaşadığı regiondan, şəhər və ya kənd yerindən asılı olaraq müxtəlif maddi təminatlara malikdir. Məlum olduğu kimi, respublikanın ayrı-ayrı bölgələrinin həyat səviyyəsi, ailələrin aylıq məcmu gəlirləri, istehlak mallarının, daşınan və daşınmaz əmlakın qiymətləri və sosial vəziyyəti müəyyən edən digər göstəricilər bir-birlərindən əsaslı şəkildə fərqlənirlər. Bu baxımdan, yaşayış minimum təkcə əhalinin əsas sosial-demoqrafik qrupları üzrə deyil, həm də bölgələr üzrə həyat səviyyəsi də nəzərə alınmaqla müəyyən edilməlidir. Belə olduqda, eyni aylıq məcmu gəlirlərinə malik olub müxtəlif regionlarda yaşayan ailələr üçün təyin edilən ünvanlı sosial yardımın miqdarı faktiki reallığa uyğun olardı.


	Tövsiyə edirik ki,

Qanunun 1.0.1-ci maddəsində “əhalinin” sözündən sonra “yaşadıqları regionun sosial-iqtisadi göstəriciləri nəzərə alınmaqla” sözləri əlavə edilsin.

	Mövcud vəziyyət
	Analiz  

	Qanunun 1.0.2-ci maddəsində “ailə - qohumluq və ya qanunvericiliklə müəyyən olunmuş digər xüsusiyyətlərə görə bağlılığı olan, birgə yaşayan, ümumi ev təsərrüfatına malik şəxslər və yaxud tənha yaşayan şəxslər”dir. 


	Bu norma ümumi xarakterə malikdir, ailə üzvlüyünü konkret və dəqiq meyarlarını müəyyən etmir. Bundan əlavə, ayrı-ayrı normativ hüquqi aktlarda “ailə”, “ailə üzvləri” və ya “qohum” anlayışları həmin aktların məqsədlərinə görə müxtəlif məzmunda verilir.

	Tövsiyə edirik ki,

Qanunun 1.0.2-ci maddəsində ailə üzvü sayılan şəxslərin dəqiq siyahısı verilsin.

	Mövcud vəziyyət
	Analiz  

	Qanunun 1.0.3-cü maddəsində ailənin gəlirləri - ailə üzvlərinin bütün növ gəlirləri, o cümlədən ailə üzvlərinə bağışlanmış hədiyyələr, mülkiyyətdən, ailə üzvlərinə məxsus əmlakdan, şəxsi yardımçı təsərrüfatdan əldə olunan və yaxud əldə oluna biləcək pul və natural formada gəlirlərinin toplusu hesab edilir. 


	Norma yaradıcılığı baxımından “və yaxud əldə oluna biləcək pul” sözlərinin proqnoz şəklində verilməsi yolverilməzdir.



	Tövsiyə edirik ki,

Qanunun 1.0.3-cü maddəsindən “və yaxud əldə oluna biləcək” sözlərinin çıxarılsın.

	Mövcud vəziyyət
	Analiz

	Qanunun 11-ci maddəsinə əsasən həmin Qanunun pozulmasına görə təqsirkar şəxslər Azərbaycan Respublikasının qanunvericiliyində müəyyən olunmuş qaydada məsuliyyət daşıyırlar. 
	Qanunla müəyyən edilmiş normaların pozulmasına görə təqsirkar hesab olunan şəxslərin məsuliyyəti heç bir normativ-hüquqi aktla müəyyən edilməmişdir.

	Tövsiyə edirik ki,

digər müvafiq qanunvericilik aktlarına Qanunun pozulmasına görə təqsirkar şəxslərin məsuliyyətini müəyyən edən normalar əlavə edilsin

	I.2. “Sosial yardımın alınması üçün müraciət edilməsi, onun təyin olunması, verilməsi və verilməsindən imtina edilməsi Qaydaları”

	Mövcud vəziyyət
	Analiz

	Ünvanlı dövlət sosial yardımının təyin edilməsi üzrə Qanundan sonra əsas normativ hüquqi akt “Sosial yardımın alınması üçün müraciət edilməsi, onun təyin olunması, verilməsi və verilməsindən imtina edilməsi Qaydaları”nın və “Ailənin orta aylıq gəlirinin hesablanması Qaydası”nın təsdiq edilməsi haqqında” Azərbaycan Respublikasının Nazirlər Kabinetinin 2 fevral 2006-cı il tarixli 32 №-li qərarıdır. Qərarın 2.3-cü bəndində deyilir ki, ailəni təmsil edən şəxs ərizə, “Ailənin gəlir və əmlakı haqqında bəyannamə”, Aztəminatlı ailələrin yoxsulluq vəziyyətindən çıxarılması məqsədi ilə uyğun vasitələrin müəyyən edilməsi üçün sorğu anketi, ailə üzvlərinin şəxsiyyətini təsdiq edən sənədlərin surəti və ailə tərkibi haqqında yaşayış yerindən arayışla birlikdə zəruri hallarda həmin bənddə nəzərdə tutulan digər sənədləri də təqdim etməlidir. 
	Bu bənddə nəzərdə tutulan “zəruri” sözünə diqqət yetirsək, ünvanlı dövlət sosial yardımının təyin edilməsi üçün məhz hansı “zəruri” sənədlərin vacib olması qanunvericilik tərəfindən formal olmasa da, bu qərarın tələblərinin pozulmadığı görüntüsü ilə həmin bənddən subyektiv məqsədlər üçün istifadə edilməsinə zəmin yaradır.



	Tövsiyə edirik ki,

Qaydaların  2.3-cü bəndində “zəruri hallarda” sözləri “ailə üzvlərinin mövcud sosial vəziyyətindən asılı olaraq” sözləri ilə əvəz edilsin

	Mövcud vəziyyət
	Analiz

	Qaydaların  3.1-ci bəndində ünvanlı dövlət sosial yardımı təyin edən komissiyanın tərkibi ilə bağlı pozitiv dəyişiklik edilmişdir. İndiki redaksiyada hüquqi-təşkilati formasından asılı olmayaraq, idarə, müəssisə və təşkilatların nümayəndələrinin təşəbbüsü kifayətdir ki, onların komissiyanın iclaslarında iştirakı məcburi qaydada təmin edilsin. 
	Həmin komissiyalara qeyri-hökümət təşkilatlarının nümayəndələrinin daxil edilməsi bu sahədə işin  həqiqətən şəffaf şəraitdə keçirilməsi, qəbul edilən qərarların obyektivliliyinə ictimai nəzarət təmin edilməsinin effektli hüquqi rıçaqlarından biri kimi sayıla bilər.

	Tövsiyə edirik ki,

ünvanlı dövlət sosial yardımı təyin edən komissiya üzvlüyünə ərazi qeyri-hökumət təşkilatlarının nümayəndəsinin daxil edilməsi imperativləşdirilsin və Qaydalara müvafiq dəyişiklər edilsin.

	Mövcud vəziyyət
	Analiz

	Qaydaların  3.10.2-ci bəndində əsasən, ailənin yardım üçün müraciətdən 1 il əvvəl mənzil aldığı və yaxud respublika üzrə təsdiq edilmiş yaşayış minimumunun 10 mislindən çox məbləğdə təhsil haqqı ödədiyi və ya alqı-satqı etdiyi təqdirdə sosial yardımın təyin olunmasından imtina edilməsidir. Mübahisə doğuran məqam göstərilən imtina əsaslarından birinin sosial yardımın təyin olunması tarixindən 1 il əvvəl baş verilməsidir. 
	Bu məqam mübahisə doğurur. Yaşadığımız son dövrlərin təcrübəsi göstərir ki, ən azından qlobal iqtisadi-maliyyə böhranı zamanı 1 il hər hansı bir şəxsin və ya ailənin müflis olması üçün tamamilə yetərli bir müddətdir. Bu baxımdan, 1 il və daha əvvəl bu bənddə göstərilən hərəkətlərin edilməsi həmin şəxsin və ya ailənin ünvanlı sosial yardım ala bilməyəcəyinin əsaslı və obyektiv səbəbi hesab edilə bilməz.

	Tövsiyə edirik ki,

Qaydalardan  3.10.2 bənd çıxarılsın.

	“Ailənin orta aylıq gəlirinin hesablanması Qaydası”nın 4-cü bəndində nəzərdə tutulur ki, ailənin orta aylıq gəlirinin hasablanması zamanı ailə üzvlərinin gəlirləri haqqında məlumatların düzgünlüyünü təsdiq edə biləcək bütün rəsmi və qeyri-rəsmi mənbələrdən (o cümlədən bilavasitə yerində araşdırmaqla) istifadə edilir. 
	Burada həmin bəndin tətbiqi zamanı subyektivizmə imkan yarada biləcək məqamı məlumatların düzgünlüyünün qeyri-rəsmi mənbələrdən alınan informasiya əsasında təsdiqidir.Normanın belə redaksiyası dəqiqliyinə bir çox hallarda şübhə ehtimalının yüksək olduğu qonşuların da verdiyi xəbərlərin əsas götürülməsini nəzərdə tutur.Həmin xəbərlərin mənbəyinin nə dərəcədə həqiqətə uyğun olduğunun dəqiqləşdirilməsi mexanizmi göstərilməlidir.

	Tövsiyə  edirik,

ki Qaydanın 4-cü bəndınə ya həmin mexanizm əlavə edilsin, ya da ”qeyri-rəsmi mənbələrdən” sözləri bənddən çıxarılsın.

	II. Ünvanlı dövlət sosial yardımıN VerilməsindƏ  idarəetmənin təkmilləşdirilməsi

	Mövcud vəziyyət
	Analiz

	Baş prokurorluq yanında Korrupsiyaya qarşı Mübarizə İdarəsinin “Qaynar xətt” əlaqə mərkəzinə daxil olmuş müraciətlər üzrə aparılmış ümumiləşdirmə zamanı Əmək və Əhalinin Sosial Müdafiəsi Nazirliyinin tabeliyindəki qurumların  fəaliyyəti ilə bağlı şikayətlərdə vətəndaşlara hesablanmış ünvanlı sosial yardımın 4-6 ayın pullarının rayon mərkəzlərinin vəzifəli şəxsləri tərəfindən mənimsənilməsi, həmçinin  yardımın təyin edilməsi üçün onun müəyyən hissəsinin gələcəkdə vəzifəli şəxslərə veriləcəyi şərti ilə yardım təyin olunması halları və digər qanun pozuntuları aşkarlanıb. 


	Aparılmış təhlil göstərir ki, bir çox hallarda ünvanlı sosial yardımın alınması ilə əlaqədar müraciət etmiş buna hüququ olmayan şəxslər rayon sosial müdafiə mərkəzlərinin əməkdaşları ilə qabaqcadan cinayət əlaqəsinə girməklə alınmış yardımı öz aralarında bölüblər. Bundan əlavə, əksər hallarda, ünvanlı dövlət sosial yardımlarının köçürüldüyü plastik kartların pin kodları açılır. Həmin pin kodlardan yardımı təyin edən vasitəçi məmur xəbərdar olur. Vəsait köçürülməzdən əvvəl həmin plastik kart sahibindən alınır və 3 ay (bəzən 4 ay) üçün nəzərdə tutulan vəsait oradan çıxarılır. Bundan sonra plastik kart sahibinə qaytarılır. Bir çox hallarda yardımların təyin olunmasında vasitəçilərin xidmətindən istifadə olunur. Vasitəçilər bəzən məşğulluq mərkəzinin işçiləri olurlar, yaxud onların hər biri onlarla vasitəçiləri əlaqələndirirlər. Vasitəçilər sosial vəziyyətindən asılı olmayaraq istənilən şəxsə razılaşma əsasında yardımlar təyin edilməsində xidmət göstərirlər, sənədlərin operativ toplanması üçün xidmətlər də təklif olunur. 



	Tövsiyə olunur ki,

ünvanlı dövlət sosial yardımların verilməsində məmur-vətəndaş təmasının minimuma endirilməsi və ehtimal edilən korrupsiya sövdələşmələrinə yol verməmək üçün “Vahid Pəncərə” prinsipinə keçməsi  sürətləndirilsin.

	Mövcud vəziyyət
	Analiz  

	Səmərəli əmək fəaliyyəti ilə məşğul olmaq, gəlirlərini artırmaq üçün potensial imkanlara malik aztəminatlı ailələrin şəxsi yardımçı təsərrüfatlarını inkişaf etdirmələri, gəlirlərini artıraraq yoxsulluq vəziyyətindən çıxmaları məqsədinə xidmət edən "Özünədəstək" proqramı 2011-ci ilin martından etibarən ölkəmizdə icra olunur. Proqrama cəlb olunan aztəminatlı ailələrə respublika üzrə ünvanlı dövlət sosial yardımının orta aylıq məbləğinin 12 misli məbləğində birdəfəlik pul yardımı verilir. Artıq 13 rayon üzrə 281 ailə özünədəstək  layihəsinə cəlb edilib. Ötən ilin sonunda aparılan monitorinqin nəticələrinə görə, proqrama cəlb edilmiş ailələrin 96%-nin gəlirlərində artım baş verib və onlar artıq reabilitasiya olunublar.


	Bir çox ölkələrdə uğurla həyata keçirilmiş öhdəliklərlə müşaiyət olunan sosial yardımın verilməsi prinsipinin Azərbaycanda da geniş tətbiq olunmasına zəmin yaranıb. Dövlət sosial yardımı bütün regionlarda artıq birdəfəlik tətbiq olunması həm korrupsiyaya üçün imkanları aşağı salmış olar, həm da Respublikada ailələrin məşğulluğunu təmin edəcək və  yoxsulluğun səviyyəsini endirəcək.

	Tövsiyə edirik ki,

1. Birdəfəlik ünvanlı sosial yardımın təyin olunması və verilməsinin hüquqi əsasları müəyyən edilsin 

2. Proqramın bütün ölkədə tətbiqi istiqamətində işlər sürətləndirilsin.

	Mövcud vəziyyət
	Analiz

	Son vaxtlar Əmək və Əhalinin Sosial Müdafiə Nazirliyində 117 dövlət qulluqçusuna qarşı intizam tənbeh tədbirləri görülüb, 7 dövlət qulluqçusunun dövlət qulluğuna xitam verilib. Həmçinin Baş prokuror yanında Korrupsiya mübarizə idarəsində sosial müdafiə sahəsində korrupsiya hüquqpozmaları barəsində 7 iş üzrə cinayət işi başlanıb.  Prokurorluq orqanlarına edilmiş müraciətlər üzrə aparılmış ümumiləşdirmə nəticəsində Əmək və Əhalinin Sosial Müdafiəsi Nazirliyinin tabeliyindəki qurumların fəaliyyəti ilə bağlı şikayətlərin artdığı müşahidə edilmişdir.


	Əmək və Əhalinin Sosial Müdafiəsi Nazirliyi tərəfindən yerli rayon (şəhər) əhalinin sosial müdafiəsi mərkəzlərinin fəaliyyəti üzərində nəzarətin lazım səviyyədə həyata keçirilməməsi nəticəsində ünvanlı dövlət sosial yardımların təyin edilməsi və ödənilməsi sahəsində kobud qanun pozuntularına yol verilmişdir.

	Tövsiyə edirik ki,

Əmək və Əhalinin Sosial Müdafiəsi Nazirliyi qanun pozuntularının vaxtında aşkarlanması və qarşısının alınması üçün vətəndaş cəmiyyəti üzvləri ilə münasibətləri sıxlaşdırsın. Nazirliyin yanında müstəqil  nəzarət qurumu kimi, QHT-lərin də iştirakı ilə Nəzarət Şurası yaradılsın və proseslərə cəlb edilsin. Bu rəhbər vəzifələrindən istifadə edən, vətəndaşları süründürən  məmurlar haqqında ciddi tədbirlərin görülməsinə kömək edəcək. Süründürməçilik və rüşvətlə bağlı vətəndaşlar tərəfindən edilən müraciətlərin obyektiv və qanunamüvafiq müddətdə araşdırılmasına yardım edəcək.

	Mövcud vəziyyət
	Analiz

	Əmək və Əhalinin Sosial Müdafiəsi Nazirliyinin dövlət qulluqçularının etik davranışı ilə
 bağlı nazirlik tərəfindən əməkdaşların maarifləndirilməsi, onlara etik davranış qaydalarının çatdırılması istiqamətində təlimlər keçirilsədə (mərkəzi və yerli orqanlarında), bu heç də bütün qurumun əməkdaşlarını əhatə etmir, çunki Nazirlik bir çox sahələrdə fəaliyyət göstərir və əməkdaşlarının sayı 5 min nəfərdən artıqdır. 

Etik davranış qaydalarının pozulmasına görə məsuliyyətə cəlb etmə cəza tədbirləri ilə bağlı məlumatlar ictimaiyyətə çatdırılır, lakin cəzalandırmanın səbəbləri barədə müfəssəl məlumat verilmir. 
Son dövrlərdə ölkədə korrupsiyaya qarşı mübarizə istiqamətində dövlət tərəfindən daha mütərəqqi addımların atılmasını müşahidə etmək olar. Nazirliyə korrupsiyaya faktarı haqqında məlumatlar daxil olduqda  Baş Prokurorluğa təqdim edilir. 
 
	Azərbaycanda etik davranış qaydalarının daha çox pozulduğu dövlət qurumlarının adları açıqlanıb. “Dövlət Qulluğu Məsələləri üzrə Komissiyanın illik hesabatı və dövlət qulluqçularının etik davranış məsələləri üzrə illik hesabat” mövzusunda dəyirmi masada Komissiyanın hüquq sektorunun müdiri Vüqar Əsgərov bildirib ki, mərkəzi icra hakimiyyəti orqanları tərəfindən etik davranış qaydalarının pozulması ilə bağlı dövlət qulluqçularına tətbiq edilmiş 263 intizam tənbeh tədbirinin araşdırılmasına əsasən, Əmək və Əhalinin Sosial Müdafiəsi Nazirliyi üzrə 75 dövlət qulluqçusuna intizam tənbeh tədbiri tətbiq edilib. Digər icra hakimiyyəti orqanları ilə müqayisədə Əmək və Əhalinin Sosial Müdafiəsi Nazirliyi bu sıralamada birincidir.
Son zamanlar Korrupsiya Qarşı Mübarizə üzrə Komissiya tərəfindən ƏƏSMN  əməkdaşlarına qarşı 7 cinayət işini açılmışdır. ƏƏSMN əsas qanun pozuntuları ünvanlı sosial yardım və əmək müffətişliyi ilə bağlıdır.  

	Tövsiyə edirik ki,

1. Dövlət qulluqçularının etik davranış qaydalarının icrasına nəzarət artırılsın və etik məsələlər üzrə maarifləndirmə sahəsində təlimlərin həm aparatın, həm də mərkəzlərin əməkdaşları üçün mütəmadi qaydada keçirilməsi  təşkil edilsin. 

2. Etik davranış qaydalarını pozduqlarına görə cəzalandırılan əməkdaşların konkret olaraq hansı pozuntulara yol verdikləri ilə bağlı məlumatlar ətraflı şəkildə ictimaiyyətə çatdırılsın.
3. Dövlət qulluqçuları tərəfindən davranış qaydalarının pozulması və maraqların toqquşmasına gətirə biləcək şəxsi maraqlar barədə məlumatların yığılsın və təhlil olsun.

4. Korrupsiyaya qarşı mübarizə üçün dərslikləri əməkdaşlar arasında  hazırlanıb paylanılsın.

	Mövcud vəziyyət
	Analiz

	Əmək və Əhalinin Sosial Müdafiəsi Nazirliyinə daxil olan şikayətlərin tez bir zamanda araşdırılması məqsədi ilə müasir sistem yaradılmışdır. Nazirliyinin 142 nömrəli  qaynar xəttinin 101-əmək qanunvericiliyi ilə bağlı sorğuların,102-ünvanlı dövlət sosial yardım və sosial müavinətlərlə bağlı sorğuların,103-Əlillik dərəcələrinin verilməsi və reabilitasiya ilə bağlı sorğuların və 104- iş yerləri, məşğulluğun təminatı və əmək miqrasiyası ilə bağlı sorğuların cavablandırılması nəzərdə tutulmuş daxili nömrələri yenidən formalaşdırılıb. 


	Lakin, operativ lazımı məlumatın verilməsi, bu sistemin yaradılması, idarə edilməsi ilə bağlı vahid metodologiyanın olmaması və bu sahədə cavabdehlik daşınması üçün hüquqi öhdəliklərin göstərilməməsi effektliliyini bir qədər azaldır. Baxmayaraq ki, bu sahadə təkmilləşmə olub, amma təcrübə göstərir ki, sualların cavabı tez-tez anlaşılmaz və qeyri-müəyyən olur, operativ reaksiya təmin edilməmişdir və şikayətlərə baxılmasında ənənəvi metodların tətbiqi qalmaqdadır. Bu da öz növbəsində “qaynar xətt”lərin zənglərinə cavab verən insanların bilik və bacarıq səviyyəsini sual altında qoyur.



	Tövsiyə edirik:

1. Yaradılmış “Qaynar xətt” məlumat sisteminin daha da təkmilləşdirilməsi üçün bu xidmətin formalaşdırılması və idarə edilməsi vahid metodologiya ilə işlənsin.

2. Bu sahədə cababdehlik daşınması üçün müəyyən hüquqi öhdəliklər tədbiq edilsin.



	III. Ehtiyac meyarının yaşayış minimumuna çatdırılması məqsədilə mərhələlərlə artırılmasının təmin olunması dair tövsiyələr

	Mövcud vəziyyət
	Analiz

	Əhalinin əsas sosial demoqrafik qrupları üzrə yaşayış minimumu ildə bir dəfə yenidən hesablanır və dövlət büdcəsi ilə birlikdə təsdiq olunur.“Ünvanlı dövlət sosial yardımı haqqında” qanuna görə belə yardım aztəminatlı ailələrə dövlət tərəfindən verilən pul yardımıdır. Qanunda ünvanlı sosial yadımın təyin edilməsinin şərti kimi ehtiyac meyarı çıxış edir. Ehtiyac meyarı dedikdə, əhalinin əsas sosial-demoqrafik qrupları üzrə yaşayış minimumundan dövlət büdcəsi ilə birgə hər il üçün təsdiq olunan hədd başa düşülür (hazırda Azərbaycanda ehtiyac meyarı 84 manat səviyyəsində müəyyən edilib). Sosial yardımın məbləği ailənin orta aylıq gəlir ilə hər bir ailə üzvü üçün ehtiyac meyarının məcmusu arasında yaranan fərq məbləğində hesablanır. Ailənin orta aylıq gəlirinin hesablanması qaydası AR Nazirlər Kabineti 2 fevral 2006-ci il 32 nömrəli qərarı ilə müəyyən edilmişdir.

    “Yaşayış minimumu haqqında” qanunda göstərilir ki, ünvanlı dövlət sosial yardım aztəminatlı ailələrə dövlət tərəfindən göstərilən pul yardımıdır (Azərbaycan Respublikasının Qanununa və  Milli Məclisinin qərarına əsasən 2012-ci il üçün yaşayış minimumunu ölkə üzrə 108 manat, əmək qabiliyyətli əhali üçün 116 manat, pensiyaçılar üçün 84 manat, uşaqlar üçün 87 manat məbləğində müəyyən edilmişdir). Dövlət sosial yardımı sistemi əhalinin aztəminatlı kateqoriyalarının həyat səviyyəsinin təbəqələrinə dövlət tərəfindən ünvanlı sosial yardım göstərilməsinin formalaşdırılmasında və tətbiqində yaşayış minimumundan istifadə olunur. “Ünvanlı dövlət sosial yardımı haqqında” qanuna əsasən ailəni aztəminatlı ailə hesab etmək üçün minimum istehlak səbətinin real dəyərini əks etdirən yaşayış minimumundan deyil, ehtiyac meyarı kimi kateqoriyadan istifadə edilir.


	Respublikamızda ehtiyac meyarının mütəmadi olaraq artırılması, ünvanlı yardımın təyin olunma və verilmə prosedurlarının sadələşdirilməsi, əhatə dairəsinin genişləndirilməsi və təyinat müddətinin artırılması tədbirləri görülməlidir. Hazırda yaşayış minimumu çox aşağı səviyyədə müəyyən edilmişdir 

	Tövsiyə edirik:

1. Ehtiyac meyarı ən azı yaşayış minimumu səviyəsinə qaldırılsın. 

2.Reallıqlara uyğun olaraq, yaşayış minimumu yenidən hesablansın. 

	V. Şəffaflığın artırılması ilə bağlı tövsiyələr 

	Mövcud vəziyyət
	Analiz 

	Şuranın tərkibində müxtəlif QHT-lərin və ictimai birliklərin üzvlərindən təşkil olunmuş 4 istiqamətdə işçi qrupu fəaliyyət göstərir:
 1.     Sosial yardım və sosial müavinət məsələləri üzrə;
 2.     Sosial xidmət məsələləri üzrə;
3.     Tibbi-sosial reabilitasiya məsələləri üzrə; 

4.     İşsiz və işaxtaran vətəndaşların sosial müdafiəsi və işçilərin əmək hüquqlarının qorunması məsələləri üzrə

	Ötən müddətdə  Əmək və Əhalinin Sosial Müdafiəsi Nazirliyi yanında İctimai Şuranın üzvləri Özünədəstək pilot layihəsinə cəlb olunacaq ailələrin seçilməsində, vətəndaşlar tərəfindən daxil olmuş ərizə və şikayətlərin araşdırılmasında, sosial qanunvericiliyin təkmilləşdirilməsi məqsədilə təkliflərin hazırlanmasında və yeni normativ-hüquqi aktların layihələrinin müzakirəsində fəal iştirak etmişlər. Eyni zamanda sosial xidmət müəssisələrinin fəaliyyətinə ictimai baxış  və bir sıra normativ-hüquqi aktlarla bağlı ictimai dinləmələr keçirilmişdir. Lakin yuxarıda sadalananlar, işçi qruplarının fəaliyyətinin tam qənaətbəxş olması barədə fikir ortaya qoymağa imkan vermir. Bir sıra komissiyaların fəaliyyəti mütəmadi qaydada təşkil olunmur. 

	Hesab edirik ki, işçi qruplarının fəaliyyəti genişləndirilməlidir. İşçi qrupları mütəmadi qaydada toplanmalı, ən azı ayda bir dəfə görüşlər təşkil olunmalı, görüşlərdə ərizə və şikayətlərə qrup üzvlərinin iştirakı ilə baxılması təmin edilməli, Nazirlik tərəfindən görülən işlər barədə işçi qrupunun üzvlərinə və ictimaiyyətə mütəmadi qaydada məlumatlar verilməlidir.


Əmək və Əhalinin Sosial Müdafiəsi Nazirliyi tərəfindən göstərilən elektron xidmətlərin monitorinqi və xidmət səviyyəsinin artırılması ilə bağlı tövsiyyələr
Elektron idarəçiliyin qanunvericilik bazası 

Elektron xidmətlər korrupsiyaya qarşı mübarizə və şəffaflığın artırılmasında əhəmiyyətli rola malikdir. Elektron xidmət məmurla vətəndaş arasında birbaşa təması minimuma endirir və korrupsiyaya şərait yaradan halları aradan qaldırmasına köməklik göstərir. Dövlət orqanları tərəfindən elektron xidmətlərin geniş tətbiqi, onların sayının və keyfiyyətinin artırılması, vətəndaşların xidmətlərdən məmnununluğununun yüksəldilməsi bu məqsədə çatmaq üçün vacib əhəmiyyət daşıyır. 

Ölkəmizdə elektron xidmtin təşkili “Azərbaycan Respublikasında rabitə və informasiya texnologiyalarının inkişafı üzrə 2010-2012-ci illər üçün Dövlət Proqramının (Elektron Azərbaycan)” təsdiq edilməsi haqqında Sərəncamı, “Dövlət orqanlarının elektron xidmətlər göstərməsinin təşkili sahəsində bəzi tədbirlər haqqında” 23 May 2011-ci il tarxili fərmanı və digər normativ hüquqi aktlarla həyata keçirilir. 

Prezident tərəfindən imzalanan fərmanda mərkəzi icra hakimiyyəti orqanlarına elektron xidmətin təşkili üçün aşağıdakı tədbirləri həyata keçirmək tapşırılır: 

- Səlahiyyətlərinə uyğun olaraq elektron xidmətlər göstərilməsi üçün rəsmi internet informasiya ehtiyatlarında xüsusi elektron xidmət bölməsinin yaradılması; 

- Elektron xidmət bölməsində aidiyyəti üzrə göstərilən xidmətin adının, bu xidmətin göstərilməsi üçün tələb olunan sənədlərin dəqiq siyahısının, müvafiq sənədlərin (ərizə, blank və digər) elektron formasının yerləşdirilməsi, şəxslərin bu bölmədən maneəsiz, sərbəst istifadəsinin təmin edilməsi; 

- Elektron xidmət bölməsinə müraciət edən şəxslər tərəfindən müəyyən edilmiş qaydada doldurulmuş ərizə və tələb olunan sənədlərin skan edilmiş surətlərinin elektron formada qəbul edilməsinin, bu barədə göndərən şəxsə təsdiqetmə bildirişinin göndərilməsinin və həmin sənədlərə qanunvericiliklə müəyyən edilmiş qaydada və müddətdə baxılmasının təmin edilməsi; 

- Müvafiq sənədlər barədə informasiya əldə edilməsi üçün dövlət orqanları tərəfindən aparılan elektron informasiya ehtiyatlarından (məlumat bazaları, məlumat-axtarış sistemləri, reyestrlər və digər informasiya resursları) istifadə edilməsi, bu mümkün olmadığı hallarda şəxslərdən həmin sənədlərin əslinin tələb edilməsi; 

- Göstərilən xidmətlərə görə nəzərdə tutulan rüsumların və digər ödənişlərin real vaxt rejimində elektron formada ödənilməsinin təmin edilməsi və elektron xidmət bölməsi vasitəsilə aparılan əməliyyatların və fərdi məlumatların təhlükəsizliyini təmin etmək məqsədi ilə zəruri texniki təhlükəsizlik tədbirlərinin görülməsi. 
"Mərkəzi icra hakimiyyəti orqanları tərəfindən konkret sahələr üzrə elektron xidmətlər göstərilməsi Qaydaları"nın və "Elektron xidmət növlərinin Siyahısı"nın təsdiq edilməsi haqqında" Azərbaycan Respublikası Nazirlər Kabinetinin 2011-ci il 24 noyabr tarixli 191 nömrəli qərarında dəyişikliklər edilməsi barədə Azərbaycan Respublikası Nazirlər Kabinetinin
17.10.2012-ci il tarixli 235 nömrəli qərarına əsasən Azərbaycan Respublikasının Əmək və Əhalinin Sosial Müdafiəsi Nazirliyi tərəfindən 12 elektron xidmət göstərilməlidir. Bunlar aşağıdakılardır. 
	Azərbaycan Respublikasının Əmək və Əhalinin Sosial Müdafiəsi Nazirliyi

	1. Məşğulluqla bağlı, habelə peşə hazırlığı, əlavə təhsil və haqqı ödənilən ictimai 
işlərə cəlb olunmaq üçün müraciətin və sənədlərin qəbulu

	2. Peşə seçimi ilə bağlı onlayn  testləşdirmə

	3. Məşğulluq orqanları vasitəsilə iş axtarışı

	4. İşəgötürənlərin hesabatlarının onlayn təqdim edilməsi 

	5. İşsizlik statusunun verilməsi və müavinətinin təyin edilməsi  üçün müraciətin və sənədlərin qəbulu

	6. İşsizlik müavinətinin məbləğinin hesablanması kalkulyatoru

	7. İstehsalatda baş verən bədbəxt hadisə barədə aidiyyəti dövlət strukturuna məlumatların verilməsi

	8. Ünvanlı sosial yardım verilməsi üçün müraciətin və sənədlərin qəbulu

	9. Dövlət sosial təminat xidmətləri üzrə müraciətin və sənədlərin qəbulu

	10. Sosial müavinətlərin və təqaüdlərin hesablanması üzrə sosial kalkulyator 

	11. Əlilliyin müəyyən edilməsi, tibbi-sosial reabilitasiyanın həyata keçirilməsi, 
protez-ortopedik məmulatların və reabilitasiya vasitələrinin təminatı 
üçün müraciətin və sənədlərin qəbulu

	12. Azərbaycan Respublikası vətəndaşlarının xarici ölkələrdə işə düzəlmələrində 
vasitəçilik fəaliyyətinə xüsusi razılığın (lisenziyanın) verilməsi üçün müraciətin və sənədlərin qəbulu


Əmək və Əhalinin Sosial Müdafiəsi Nazirliyi tərəfindən göstərilən elektron xidmətlərin vəziyyəti 
Yuxarıda qeyd olunan xidmətlər sırasında 6 xidmət bir başa olaraq əhalinin sosial təminatının artırılması ilə bağlıdır. 

· İşsizlik statusunun verilməsi və müavinətinin təyin edilməsi  üçün müraciətin və sənədlərin qəbulu
· İşsizlik müavinətinin məbləğinin hesablanması kalkulyatoru

· Ünvanlı sosial yardım verilməsi üçün müraciətin və sənədlərin qəbulu

· Dövlət sosial təminat xidmətləri üzrə müraciətin və sənədlərin qəbulu

· Sosial müavinətlərin və təqaüdlərin hesablanması üzrə sosial kalkulyator  

· Əlilliyin müəyyən edilməsi, tibbi-sosial reabilitasiyanın həyata keçirilməsi, protez-ortopedik məmulatların və reabilitasiya vasitələrinin təminatı  üçün müraciətin və sənədlərin qəbulu
İşsizlik statusunun verilməsi və müavinətinin təyin edilməsi  üçün müraciətin və sənədlərin qəbulu bölməsində xidmətdən istifadə qaydaları aydın şəkildə izah olunub və tələb olunan məlumatlar öz əksini tapıb. Xidmətdən istifadə etmək üçün qeydiyyatdan keçmək tələb olunur ki, buda özlüyündə elə bir çətin proses deyil. Lakin, hesabatın hazırlanması prosesində apardığımız monitorinq dövründə sistemin heç də hər zaman tam çalışmadığını şahidi olduq. Belə ki, bəzi hallarda Bazada problemin olması ilə əlaqədar sistemin işləmədiyi bildirildi. (Şəkil əlavə olunur)

İşsizlik müavinətinin məbləğinin hesablanması kalkulyatoru tam qaydasında fəaliyyət göstərir. Bu bölmədə hesablama qaydası barədə ətraflı məlumat verilir və lazımı informasiyanı qeyd etdikdən sonra dəqiq hesablama aparmaq mümkündür. 

Ünvanlı sosial yardım verilməsi üçün müraciətin və sənədlərin qəbulu bölməsi ən çox istifadə edilən bölmələrdən biridir. Bölmədən istifadə üçün qeydiyyatdan keçmək tələb olunur. Qeydiyyatdan keçdikdən sonra vətəndaşlar ÜSY ilə bağlı sualları və ayrıca bölməyə daxil olmaqla USY təyinatı üçün müraciət ünvanlaya bilərlər. Amma digər bölmələr üçün olan texniki problemlər bu xidmət üçün də mövcuddur. Bəzi vaxtlarda bölmədən istifadə də problem yaranır. (Şəkil əlavə olunur)

Dövlət sosial təminat xidmətləri üzrə müraciətin və sənədlərin qəbulu bölməsindən istifadə üçün qeydiyyatdan keçmək tələb olunur. Sistemə daxil olduqdan sonra sosial təminat xidmətlərindən istifadə ilə bağlı tələb olunan sənədlər və bir başa müraciət üçün imkan yaranır. Bu bölmədə texniki problem qeydiyyat zamanı ortaya çıxır. Belə ki, şəxsiyyət vəsiqəsinin seriya və nömrəsi tələb olunur. Amma lazımı informasiyanın qeyd olunmasına baxmayaraq sistem onu qəbul etmir. Bununla belə qeydiyyatdan keçmək olur və qeydiyyatdan keçdikdən sonra lazımı müraciəti göndərmək mümkündür. Digər bölmələrdə rast gəlinən texniki problemlər bu bölmə üçün də xarakterikdir. Bəzi hallarda bölməyə girişdə məhdudiyyətlər yaranır. 

[image: image3.jpg]€ C' i [ exidmet.mispp.gov.az/exidmet/,

Azarbaycan Respublikasi
Omok va Shalinin Sosial Miidafissi Nazirliyi

ANEE o TR IORMASYA RESURSL

Elektron xidmatler

Dévlat sosial taminat xidmatisi 2 miracistin v

Baza ile elage yaranmad

st |3 @ | coecrRoy KiovorCa ) e 1) os [t | K8 NevrkComections |9 rounates | i ekt | oL





Sosial müavinətlərin və təqaüdlərin hesablanması üzrə sosial kalkulyator bölməsində xidmətdən istifadə qaydaları aydın şəkildə göstərilib və lazımı məlumatlar yerləşdirildikdən sonra xidmətdən rahat şəkildə istifadə mümkündür. 

Əlilliyin müəyyən edilməsi, tibbi-sosial reabilitasiyanın həyata keçirilməsi, protez-ortopedik məmulatların və reabilitasiya vasitələrinin təminatı  üçün müraciətin və sənədlərin qəbulu bölməsində sub bölmələr fəaliyyət göstərir. 
1. Əlilliyin təyin olunması üçün lazım olan sənədlərin qəbulu.
2. Pulsuz minik avtomobilinə tibbi göstərişin təyini üçün lazım olan sənədlər.
3. Əlil arabasına tibbi göstərişin təyini üçün lazım olan sənədlər.
4. Əlillərin Reabilitasiya Mərkəzlərinə müraciət üçün lazım olan sənədlər.
5. Protez-Ortopedik Bərpa Mərkəzlərinə müraciət üçün lazım olan sənədlər.
Bu bölmələrdən istifadə olduqca sadədir və tələb olunan sənədləri əlavə etməklə, lazımı müraciəti göndərmək mümkündür. 

Elektron hökumət portalı ilə nazirlik tərəfindən göstərilən elektron xidmətlər arasındakı uyğunsuzluq
Elektron xidmətlərdən istifadənin genişləndirilməsi və sadələşdirilməsi məqsədilə Rabitə və İnformasiya Texnologiyları Nazirliyi tərəfindən “bir pəncərə” prinsipi əsasında dövlət orqanlarının göstərdiyi elektron xidmətlərin cəmləşdirildiyi “elektron hökumət” portalı təsis edilib. Bu portlada Əmək və Əhalinin sosial müdafiəsi nazirliyi tərəfindən göstərilən elektron xidmətlər də öz əksini tapıb. Lakin Nazirliyin veb səhifəsində göstərilən elektron xidmətlərlə portalda yerləşdirilən elektron xidmətlər arasında fərqlər mövcuddur. Nazirlik tərəfindən 12 fərqli xidmət göstərilsə də, portalda bu xidmətlərdən yalnız 5-i öz əksini tapıb ki, bunların da əksəriyyətinin adı bir-birindən fərqlənir. Bu isə xidmətlərdən istifadə edənlər arasında çaşqınlığın yaranmasına səbəb olur. Portalda göstərilən elektron xidmətlər aşağıda öz əskini tapıb. 
· Dövlət Məşğulluq Xidməti vasitəsilə iş axtarışı
· Müavinətlər üzrə axtarış
· Məşğulluqla bağlı, habelə peşə hazırlığı, əlavə təhsil və haqqı ödənilən ictimai işlərə cəlb olunmaq üçün müraciətin və sənədlərin qəbulu
· Tibbi sosial ekspertiza üzrə axtarış
· Ünvanlı sosial yardım üzrə axtarış
Əmək və Əhalinin Sosial Müdafiəsi Nazirliyi tərəfindən göstərilən elektron xidmətlərdən əhalinin istifadə statistikasına gəlincə qeyd olunmalıdır ki, əhali bu xidmətlərdən heç də arzuolunan səviyyədə istifadə etmir. Nazirlik tərəfindən verilən məlumatda bildirilir ki, bütün xidmətlər üzrə statistik məlumatları təqdim etmək mümkün deyil. Yalnız işsizlik statusunun verilməsi və müavinətinin təyin edilməsi  üçün müraciətin və sənədlərin qəbulu və dövlət sosial təminat xidmətləri üzrə müraciətin və sənədlərin qəbulu bölməsindən istifadə edənlər barədə məlumatlar göstərilir. Qeyd edilir ki, işsizlik statusunun verilməsi və müavinətinin təyin edilməsi  üçün müraciətin və sənədlərin qəbulu bölməsindən cəmi 8 nəfər istifadə edib. Dövlət sosial təminat xidmətləri üzrə müraciətin və sənədlərin qəbulu bölməsindən isə 824 nəfərin istifadə etdiyi bildirilir. Bildirilir ki, bu bölmə üzrə daxil olan müraciətlərin hamısı ÜSY ilə bağlıdır. 

Göstərilən elektron xidmətlərdən vətəndaşların fəal istifadə etməmələrinin səbəblərinə gəlincə isə bunlar müxtəlifdir. Vətəndaşların əksəriyyətində xidmətlər barədə ətraflı məlumat yoxdur. Məlumatı olan insanların isə bir çoxu internetdən istifadə etmə vərdişlərinə yiyələnməyiblər. Çoxlarının bu xidmətlərdən istifadə etmək üçün internetə çıxışı yoxdur. Nəzərə alsaq sosial təminat məsələlərinə bir başa bağlılığı olan vətəndaşların əksəriyyəti daha çox az gəlirli şəxslərdir, o zaman onların internetə giriş imkanlarının məhdud olması başadüşüləndir. Bəzi hallarda isə vətəndaşlar xidmətlərdən istifadə barədə qaydaların aydın olmadığını bildirirlər. Bir çox vətəndaş isə ümumiyyətlə elektron xidmətlərin effektivliyinə inanmır, problemlərini daha çox məmurlarla üzbəüz həll etməyə üstünlük verirlər. 

Tövsiyyələr 

· Xidmətlərdən istifadə zamanı qarşıya çıxan texniki problemlər aradan qaldırılsın, xidmətlərdən fasiləsiz istifadə təmin olunsun. 

· Əmək və Əhalinin Müdafiəsi Nazirliyi tərəfindən göstərilən elektron xidmətlər barədə nazirlik tərəfindən vətəndaşların məlumatlılığı artırılsın, xidmətlərdən istifadə qaydaları ilə bağlı yerlərdə fəaliyyət göstərən vətəndaş cəmiyyəti təşkilatlarının köməkliyi ilə əhali ilə mütəmadi görüşlər təşkil olunsun. 

· Əmək və Əhalinin Müdafiəsi Nazirliyi tərəfindən göstərilən elektron xidmətlərlə “Elektron hökumət” portalı vasitəsilə göstərilən elektron xidmətlər arasında mövcud olan uyğunsuzluq aradan qaldırılsın. 

· Əmək və Əhalinin Müdafiəsi Nazirliyi tərəfindən göstərilən elektron xidmətlərin bir qisminin ASAN xidməti tərəfindən də göstərilməsinin təşkili istiqamətində iki qurum arasında işlər görülsün. 

· Nazirliyin veb səhifəsində göstərilən hər bir xidmətdən istifadə etmək üçün ayrıca qeydiyyatdan keçmək tələb olunur. Xidmətlərdən istifadənin sadələşdirlməsi üçün vahid qeydiyyat mexanizminin yaradılması tövsiyyə olunur.

· Elektron xidmətlərdən vətəndaşların istifadəsi stimullaşdırılsın, vətəndaşların öz müraciətlərini elektron qaydada vermələri istiqamətində iş aparılsın.

 
� Şəffaflıq Azərbaycan təşkilatı tərəfindən vətəndaşlar arasında keçirilmiş sorğuya istinad olunur. 





